
Ry Malagasy, 

Koseho ny lasa nahatonga fifandrafesana, fifankahalana, fisaraham-bazana. Fiainam-baovao no ndeha hajoro, fiainam-baovao hanaovan’ny Malagasy rehetra hoe : “Mpirahalahy mianala isika izao, ianao tokiko, izaho tokinao”


Fotoana izao anomanana sy ikotrehana ny ho avy, ary iza moa no tsy maniry ny hamela mamy ho an’ny firenena ?


 Saingy inona no zava-misy ankehitriny?

· Fampandriana adrisa amin’ny fanaovana kobaka ambava fa hivaha tsy ho ela ny krizy satria miaraka mikaroka vahaolana ny mpitondra amin’izao fotoana  sy ny mpanao politika,
· Firongatry ny antoko politika izay azo lazaina fa tsy mahasolo tena ny vahoaka manontolo,
· Fandikana vilana ny fifanarahana tany Maputo sy Addis-Abeba mba handresen-dahatra ny rehetra fa misy ny marimaritra iraisana sy ny fiaraha-mitantana.

Ampy izay ! aoka tsy hofitahina ny vahoaka.


Aoka tsy hararaotina ny faharetan’ny Vahoaka sy ny Fianakaviambe iraisam-pirenena.

Miantso ny fahamalinana sy ny fandraisana andraikitry ny tsirairay mba tsy hitarazoka ela izao fitondrana tsy mandala ny fototra demokratika izao. Toy izany koa, miantso ny Fianakaviambe iraisam-pirenena hanara-maso akaiky ny zava-misy eto amin’ny Firenena.


Aminay ny mahamaika dia ny fanomanana Fihaonambem-pirenena amin’ny fomba mahomby sy mendrika  ka handraisan’ireo hery velona rehetra anjara na ny mpanao politika, na ny fiaraha-monin-pirenena, na fikambanana isan-tsokajiny amin-kitsim-po sy am-pirahalahiana tanteraka. 

Aminay, tsy vaha olana ny :


-       fanatanterahana ny Fihaonambem-pirenena ny 13 -18 Septambra 2010.


-       firotorotoan’ny mpanao politika mandrafitra ny ho endriky ny tetezamita sy ny ho fizarana seza sy andraikitra. Tsy hankasitraka izany ny Vahoaka fa vao mainka hampirongatra ny hatezerany ny fiziriziriana hiroso amin’izany.


 Ny antony ?  Tsy voahaja ny demokrasia.


Tsy maintsy lanjalanjaina ny ho atao, dinihina tsara ny fotoana mahamety na  tsia ny fanatanterahana ny Fihaonambem-pirenena satria zava-dehibe iankinan’ny hoavin’ny firenena no hatao. Izany no nahatonga  anay nanao ny fanambarana ny 07 sept lasa teo. Fanambarana izay mamaritra mazava tsara  ireo fepetra fito hoenti-manatanteraka izany.


Zava-dehibe iankinan’ny fahombiazan’ny fihaonam-be ireo ka tsy azo ialàna. Koa ilaina ny fahavononan’ny tsirairay. 
Miangavy ny CNOSC hanohy hatrany ny fanamorana ny fanelanelanana, hiezaka sy hitady ny hevitra rehetra hahamatotra sy hahatomombana ny fikarakarana mba  hifantohana bebe kokoa amin’ny fitadiam-bahaolana. 

Miantso ny Fianakaviambe iraisam-pirenena hanohana  hatrany ny Vahoaka malagasy amin’ny ezaka ataony  hivoahana amin’ny krizy ary hiandany amin’izao vahaolana arosonay izao.
Mitaky ny hisian’ny fitoniana eto amin’ny firenena, ka atsahatra ny fandrahonana sy ny faneriterena ary alalahina ny fanehoan-kevitra, indrindra eo amin’ny haino aman-jerim-panjakana mba hampahomby ny Fihaonambem-pirenena izay hany làlana hitondra ho amin’ny tetezamita marina.


“Ny tao trano tsy efan’ny irery” koa ndao hiara-hientana, hanatontosa izao adidy lehibe miandry antsika izao.
“Ny Firaisankina no hery” entina hampahomby ny tanjona.
Carlton, faha-10 septambra 2010

